Treoirlínte maidir le tuairisciú ar 

Olltoghchán na bliana 2007  

1.
Ginearálta  


Tá sé i gceist ag na treoirlínte seo, a eisítear iad de réir Ailt 9 den Acht Raidió  agus Teilifíse, 1988 (“Acht na Bliana 1988”) agus Alt 18 den Acht Craolacháin, 2001 (“Acht na Bliana 2001) breac-chuntas a thabhairt ar an gcur chuige ar chóir do chraoltóirí a ghlacadh ina dtuairisciú ar Olltoghchán na bliana 2007. Baineann na treoirlínte le tuairisciú ar an Olltoghchán a iompraítear ar aon seirbhís ceadúnaithe de réir fhorálacha Acht na bliana 1988 nó Acht na bliana 2001.    


Toisc gur ócáid tábhachtach poiblí an toghchán, tagann sé go soiléir laistigh de réimse na gclár nuachta nó cúrsaí reatha. Moltar do stáisiúin dá bhrí sin, ar a leas féin agus ar leas an phobail tuairisciú iomlán, neamhchlaonta agus neamhspleách a dhéanamh ar ócáidí agus ar cheisteanna a bhaineann leis an toghchán.     


Ní mór do stáisiúin a roghnaíonn tuairisciú a dhéanamh ar an toghchán meicníochtaí a fhorbairt atá oscailte, follasach agus cothrom do na páirtithe leasmhara ar fad. Ba chóir na meicníochtaí sin a bhreithniú agus a fhorbairt chomh luath agus is féidir agus ba chóir go mbeadh eolas mar gheall ar an gcur chuige atá á ghlacadh ar fáil roimhré do na páirtithe leasmhara ar fad.     
2.
Freagrachtaí Phearsanra Craolacháin     

Ba chóir go gcuirfeadh Príomhfheidhmeannach agus Ceannaire Clár (nó a chothrom sin) i ngach stáisiún iad féin go hiomlán ar an eolas le hábhar na dtreoirlínte seo agus ba chóir dóibh féachaint chuige go gcuirfear gach duine atá freagrach as cláir a ullmhú agus a chraoladh, ach go háirithe iadsan atá freagrach as cláir chúrsaí reatha agus nuachta ar an aird fúthu.   

Ba chóir go nglacfadh an Ceannaire Clár (nó a chothrom) freagracht díreach as a chinntiú go bhfuil cothroime agus cothromaíocht sa tuairisciú ar an toghchán agus go gcomhlíonann an pearsanra ar fad na treoitlínte seo ina n-iomlán. 




3.
Riachtanais Reachtúla   
Dírítear aird ar na riachtanais seo a leanas atá leagtha amach do chraoltóirí in Altanna 9, 10(3) agus 18(1) d’Acht na bliana 1988 agus in Alt 18 d’Acht na bliana 2001. 

Acht na bliana 1988   

Alt 9(1)  

“Áiritheoidh gach conraitheoir craolacháin fuaime:-  
a)  
go ndéanfar an nuacht go léir a chraolfaidh sé, a thuairisciú agus a chur i láthair go hoibiachtúil agus go neamhchlaonta gan aon tuairimí dá chuid féin a nochtadh;    
b)  
go ndéanfar, nuair a bheifear ag déileáil i gcraolacháin le cúrsaí reatha, lena n-áirítear ábhair is ábhair chonspóide poiblí nó is ábhair díospóireachta poiblí i láthair na huaire, cothrom na féinne a thabhairt do na leasanna uile lena mbaineann agus go gcuirfear an t-ábhar craolacháin i láthair go hoibiachtúil agus go neamhchlaonta gan aon tuairimí dá chuid féin a nochtadh: Ar choinníoll, i gcás nach mbeidh sé indéanta an mhír seo a chur i bhfeidhm i ndáil le haon chraolachán aonair, go bhféadfar a mheas gur aonad amháin dhá chraolachán ghaolmhara nó níos mó, má tharchuirtear na craolacháin laistigh de thréimhse réasúnach óna chéile;” 
Alt 9(2)   

“Ní choiscfidh aon ní i bhfo-alt (1) (a) nó (1) (b) ar chonraitheoir craolacháin fuaime craolacháin páirtithe polaitíochta a tharchur: Ar choinníoll nach ndéanfaidh conraitheoir craolacháin fuaime, le linn dó an t-am le haghaidh craolacháin den sórt sin a leithroinnt, tosaíocht mhíchothrom a thabhairt d'aon pháirtí polaitíochta.”      

Alt 10(3)   

“Ní chraolfar aon fhógrán a mbeidh aon chuspóir….polaitíochta ag gabháil leis….”  . 

Alt 18(1)  

“Na forálacha de Chuid III den Acht seo, seachas ailt 7, 8 agus 15, …., beidh feidhm acu maidir leis an gconradh seirbhíse clár teilifíse a dhéanfaidh an Coimisiún agus leis an tseirbhís clár teilifíse a chuirfear ar fáil faoin gCuid seo, agus déanfar aon tagairt i gCuid III den Acht seo do chonraitheoir craolacháin fuaime a fhorléiriú, chun críocha na Coda seo, mar thagairt don chonraitheoir seirbhíse clár teilifíse.”  
Acht na bliana 2001   

Alt 18   

“The following provisions of the Act of 1988, namely –

a) Paragraphs (a), (b)… of subsection (1), and subsection (2), of section 9, and

b) Section 10(3)

Shall apply to a broadcasting service which consists of a compilation of programme material supplied pursuant to a contract entered into under this Act…”


(Níl an tiontú oifigiúil den Acht seo ar fáil).

4.  
Riachtanais Ghinearálta 
Ba chóir do stáisiúin cothroime agus cothromaíocht a chinntiú sa nochtú a thugtar do na hiarrthóirí, do na leasanna toghchánacha agus do na páirtithe polaitíochta ar fad sna gnéithe éagsúla dá gcláir. Áirítear leis sin rannpháirtíocht iarrthóirí, leasanna toghchánacha, páirtithe polaitíochta agus/nó polasaithe atá ag aon cheann díobhsan thuasluaite agus tagairtí dóibh sin. Ní cheadaítear do láithreoirí cláir nó do stáisiúin aon fhormhuiniú a thabhairt d’iarrthóirí, do leasanna toghchánacha, do pháirtithe polaítíochta agus/nó polasaithe atá ag aon cheann díobhsan thuasluaite.        

5. 
Tuairisciú Nuachta   

Ba chóir go mbeadh an tuairisciú nuachta ar fad oibiachtúil agus neamhchlaonta, ba chóir go mbeadh sé cothrom do na leasanna ar fad a bhaineann agus ba chóir aon nochtadh de thuairimí an stáisiúin féin a sheachaint.    

Ba chóir féachaint chuige go dtugtar cothromaíocht don nochtadh a thugtar do ghníomhaíochtaí neamh-pholaitiúla iarrthóirí, leasanna toghchánacha agus páirtithe polaitíochta (ar nós freastal ar ócáidí sóisialta, ócáidí spóirt etc.) a d’fhéadfadh go ndéanfaí  tuairisciú orthu i gcláir nuachta nó i gcláir ghinearálta.     

6.  
Cláir Chúrsaí Reatha   
Ba chóir go gcaithfí mar an gcéanna le gach iarrthóir, leas toghchánach agus páirtí polaitíochta ar chláir chúrsaí reatha.   . 

Má tá sé i gceist díriú ar iarrthóirí nó ar pháirtithe polaitíochta i gcláir den chineál seo ní mór cuireadh a thabhairt, agus fógra réasúnta leis, do na hiarrthóirí/páirtithe ionadaíocht a bheith acu ar an gclár céanna nó ar shraith clár. 

Má tá sé i gceist díriú ar leasanna toghchánacha i gcláir den chineál seo, ní mór cuireadh a thabhairt, agus fógra réasúnta leis, do na hiarrthóirí/páirtithe ionadaíocht a bheith acu ar an gclár céanna nó ar shraith clár.   


Déanfaidh craoltóirí monatóireacht ar úsáid sleachta ina dhiaidh sin as cláir den chineál sin le cothroime agus cothromaíocht leantach, agus cothroime agus cothromaíocht fhoriomlán a chinntiú, sa chaoi a chaitheann siad le tuairimí na n-iarrthóirí agus/nó leasanna toghchánacha agus/nó páirtithe polaitíochta.  

I gcás clár ina mbíonn gné rannpháirtíochta lucht féachana/éisteachta, féachfaidh an Ceannaire Clár (nó a chothrom) chuige go mbeidh leibhéal réasúnta cothroime agus cothromaíochta sna tuairimí a chraoltar iad agus in aon cheisteanna/ráitis a ardaítear.    

7.     Fógraíocht  

Toirmisceann Alt 10(3) d’Acht na bliana 1988 agus Alt 18(b) d’Acht na bliana 2001 seirbhísí ceadúnaithe de réir fhorálacha an dá Acht ó fhógrain a chraoladh a bhfuil dírithe ar ‘chuspóir polaitiúil’.   

Dá bhrí sin tá dian-thoirmeasc ar fhógraíocht do nó ar son iarrthóirí, leasanna toghchánacha nó páirtithe polaitíochta. Ba chóir a thabhairt faoi deara go bhfuil an srianadh sin i bhfeidhm chomh maith maidir le fógraíocht d’ócáidí, fógraí mar gheall ar chruinnithe, clinicí polaitiúla etc.    

Ba chóir cúram a ghlacadh lena chinntiú go mbíonn an fhógraíocht saor ó ábhar a d’fhéadfaí a chur ina leith go bhfuil sé i bhfábhar, nó go dtugann sé nochtadh míchuí d’iarrthóir, do leas toghchánach nó do pháirtí polaitíochta, nó go bhféadfaí a mheas go réasúnta go bhfuil sé dírithe ar chuspóir polaitiúil.    

8.
Craoltaí Toghcháin   

Níl aon oibligeáid ar chonraitheoirí craolacháin craoltaí toghcháin a tharchur. 

Má chinneann stáisiún craoltaí toghcháin d’aon chineál a tharchur ní mór an deis a thabhairt do gach iarrthóir, gach leas toghchánach agus gach páirtí polaitíochta rannpháirtíocht a bheith acu agus ba chóir go dtabharfaí fógra dóthanach dóibh dá réir sin.   

Lena chinntiú nach n-áirítear craoladh toghcháin mar fhógra (rud atá toirmiscthe ag Alt 10(3) d’Acht na bliana 1988 agus Alt 18(b) d’Acht na bliana 2001), ní cheadaítear do stáisiún táille a ghearradh ar chraoltaí den chineál sin. Déanfaidh aon chineál muirir, táillí léiriúchain san áireamh, sárú ar Alt 10(3), agus ar Alt 18(b) de na hachtanna thuasluaite.     

Ba chóir craoltaí toghcháin a tharchur ag amanna atá dírithe ar lucht féachana/éisteachta den mhéid chéanna a aimsiú do na craoltaí ar fad den chineál sin. Agus iad ag teacht ar chinneadh faoin ord ina ndéanfar craoltaí toghcháin a tharchur ba chóir do stáisiúin, muna mbíonn comhaontú eatarthu, crannchur a dhéanamh leis an ord a chinntiú. Ba chóir an cóiriú craolacháin céanna a thabhairt do gach craoladh toghcháin, ag a dtús agus ag a ndeireadh.       

9. Sriantaí ar Thuairisciú le linn na 24 Uaireannta an Chloig Deireannacha agus ar Lá an Toghcháin     

Beidh moratóir ar thuairisciú toghcháin i bhfeidhm le linn na 24 uaireannta an chloig sula dtosaíonn an vótáil agus ar feadh an ama a bheidh an vótail ar siúl. Sa chomhthéacs sin, tosaíonn an vótail ag an am a osclaíonn na stáisiúin vótála. Tá dhá chuspóir ag an bhforáil seo atá mar seo a leanas:-    

1. Meicníocht bhreise is ea an moratóir lena chinntiú go mbaineann na meáin chraolacháin cothroime agus cothromaíocht amach le linn an tréimhse criticiúil seo sa phróiséas vótála. Tá an nádúr líneach atá ag cláir raidió agus teilifíse, agus an fhíric nach féidir cothromaíocht a bhaint amach in aon chraoladh amháin, ina dtosca sa mhéid sin. 

2. Deis a thabhairt do vótálaithe tréimhse machnaimh a bheith acu sna céimeanna deireannacha den bhfeachtas.    

Le linn tréimhse an mhoratóra, ba chóir do stáisiúin féachaint chuige nach mbíonn aon ábhar in aschur craolacháin a bhaineann le hiarrthóirí toghcháin, a gcuid gníomhaíochtaí/polasaithe nó ábhar a bhaineann le gníomhaíochtaí/polasaithe aon pháirtí polaitíochta. Áirítear leis sin ráitis ó iarrthóirí nó ó pháirtithe polaitíochta nó tuairimí nó ráitis ó rannpháirtithe cláir faoi ghníomhaíochtaí nó faoi pholasaithe iarrthóirí nó páirtithe polaitíochta.      

Admhaíonn an Coimisiún na deacrachtaí atá ag lucht déanta clár cothromaíocht a bhaint amach idir an riachtanas atá ann an pobal a choinneáil ar an eolas le linn an tréimhse seo agus a chinntiú nach sáraíonn cláir an moratóir. Thaispeáin an taithí a bhí againn cheana na deacrachtaí a bhaineann le treoir a sholáthar do chraoltóirí gan an fhaisnéis ábhartha a bheith ann. Dá bhrí sin, ní chuirfidh an Coimisiún treoir ar fáil ach amháin nuair a bhíonn cóip den ábhar craolacháin atá á mholadh in éineacht leis an iarratas.     

Agus an cheist seo á bhreithniú acu, ba chóir d’fhoirne eagarthóireachta aird a bheith acu ar na pointí seo a leanas:-   

· Tá tuairisciú ar mhíreanna nuachta ar nós uaireanta oscailte na stáisiúin vótála, an líon toghtóirí a chaith vóta etc. ceadaithe.       

· Ba chóir aird faoi leith a ghlacadh maidir le tuairimí a léiríonn rannpháirtithe i gcláir le linn tréimhse an mhoratóra.   

· Clúdaíonn an moratóir gach réimse clár lena n-áirítear léirmheasanna sna nuachtáin, fógraí faisnéise etc.  

NÓTA: Tagraíonn na treoirlínte seo d’Olltoghchán na bliana 2007 amháin agus tagann siad i bhfeidhm ón dáta a ghlaotar an toghchán. Níl sé i gceist acu fasach a leagadh síos do thoghcháin eile. Forchoimeádann an Coimisiún aige féin an ceart chun na treoirlínte seo a leasú má bhíonn sé den tuairim go bhfuil sé riachtanach nó den chríonnacht é sin a dhéanamh.   

